
ОБЛЫСТЫҚ  ҚОҒАМДЫҚ-САЯСИ  ГАЗЕТ

Біздің оқырман 

«АҚТӨБЕ» — 
ОТЫЗ ЖЫЛДАН БЕРГІ СЕРІГІМ 

Айнұр ТАКЕНОВА,  
Ақтөбе қаласындағы 
Әл-Фараби атындағы 

№21 мамандандырылған гимназияның 
бастауыш сынып мұғалімі,

педагог-зерттеуші

«Ақтөбе» газетіне деген сүйіспеншілігім 
мектепте оқып жүрген кезімнен басталды. Ол 
кезде Алға ауданы Қарақобда ауылында тұр-
дық. Анам, атақты сауыншы Кәбира Құрманалина туралы «Коммунизм 
жолы» газетінде көптеген мақала жарияланды. Сондықтан да болар, 
анамыздың жетістігі жөнінде жиі мақалалар жарияланатын газет бізге 
өте ыстық болды. Газеттің әр санын асыға күтетінбіз, анамыз секілді ең-
бек адамдарының жетістігін оқып, бір-бірімізге айтып отыратын едік. 

Әкем Есенхан Тулин көзі ашық, көкірегі ояу кісі болды. «Сауатты адам 
газет-журнал, кітапты көп оқуы керек», — деп айтып отыратын. Сол сөз 
жадымда жатталып қалыпты. Газет оқу да мәдениеттің бір көрінісі екенін 
ата-анамнан үйрендім. Үйде бауырларымызбен бірге жата-жастана бас-
пасөздің әр санын оқитын едік. 

Сонымен бірге «Коммунизм жолы» газетінде қызмет еткен жездем — 
журналист Қуаныш Әлжановтың да бізге ықпалы көп болды. Менің газет 
оқитынымды жақсы білетін ол үнемі түрлі газет-журнал әкеліп беретін.  

1986 жылы Ақтөбедегі педагогикалық училищеге оқуға түстім. Қалаға 
келдім. Сонда көптеген деректерді, болып жатқан тың жаңалықтарды 
осы «Ақтөбе» газеті арқылы біліп отыратынмын. Оқуға түсуіме қажетті 
көп ақпаратты осы басылымнан таптым.  Кейін мектепте еңбек жолым-
ды бастағанда алдыңғы қатарлы майталман ұстаздарым кітапханадан 
«Ақтөбе» газетін алып, үзбей оқуға үйретті. 36 жылдан бері балаларға 
білім беріп келемін. Әл-Фараби атындағы №21 мамандандырылған гим-
назиясында еңбек етіп келе жатқаныма 33 жыл болды. Міне, осы отыз 
жылдай уақыттан бері «Ақтөбеге» үзбей жазылып келе жатырмын. Жыл 
сайын әріптестерімізбен бірге сүйікті газетімізге жазыламыз. 

Осыдан жиырма жыл бұрын «Ақтөбе» газетіне мен туралы «Баста-
уыштың мұғалімі» деген әдемі мақала шықты. Ғасырлық тарихы бар ба-
сылымның парақтарында анам туралы да, мен туралы да мақалалар-
дың жариялануы — мен үшін үлкен мәртебе. Газетке жазылудан бөлек, 
мақалалар да жолдап тұрамын, мәселен, анам туралы біраз мақала 
жаздым.

Газет оқуға оқушыларымды да баулып келемін. Балаларым газетке 
үнемі өздерінің қанатқақты шығармаларын жолдайды. Басылымның 
«Білім», «Тағзым», «Тұлға», «Балдырған» беттерін ұнатамын. «Балды-
рған» бетіне оқушыларымның балаң шығармалары, суреттері шыққан-
да ата-аналары да қуанады. 

«Ақтөбе» газетін отбасымызбен де бірге оқимыз. Әр санын асыға 
күтіп, өңір жаңалықтарын біліп отырамыз. Сапалы білімнің негізі — білік-
ті педагог, ал білікті педагог әрдайым салмақты сөзі бар басылымды 
таңдауы керек. 

